
Kigali, Rwanda—Kuwa gatanu, 22 Kanama 2013 
 
Amahugurwa mu ikoranabuhanga agenewe abakuriye abashinzwe guhugura abarimu mu 
rurimi rw’icyongereza     
 
Ikigo cy’igihugu gishinzwe uburezi (REB) gifatanyije n’abafanyabikorwa bacyo bateguye 
amahugurwa mu ikoranabuhanga agenenewe abakuriye abashinzwe guhugura abarimu bo mu 
mashuri yisumbuye mu rurimi rw’icyongereza (senior mentors). Ayo mahugurwa yabereye i 
Nyamata mu Bugesera; yatangiye kuwa mbere asozwa kuwa gatanu w’iki cyumweru. Buri wese 
mu bahuguwe uko bari 60 yahawe ibikoresho birimo mudasobwa, bikaba byaratanzwe 
n’umushinga ugamije guteza imbere gusoma no kubara (L3) uterwa inkunga n’ikigo 
cy’Abanyamerika gishinzwe iterambere mpuzamahanga (USAID. Bahawe n’utwuma dutuma 
bashobora gukoresha ‘internet’ (internet modem), tukaba  twaratanzwe n’umuryango udaharanira 
inyungu FHI 360. Ibi bikoresho bizafasha aba ba ‘mentors’ bakuriye abandi mu gutegura 
gahunda z’ibikorwa, gutanga za raporo, kubona imfashashanyigisho kuri interneti, kungurana 
ibitekerezo n’abandi, no  guhugura bagenzi babo bakorera hirya no nino mu mashuri.         
  
Gahunda yatangijwe na REB umwaka ushize yiswe ‘SBM Program’ igamije guhugura abarimu 
kuva mu mwaka wa mbere w’amashuri abanza kugeza mu mwaka wa gatatu w’amashuri 
yisumbuye hagamijwe kuvugurura imyigire n’imyishirize. Aba ba ‘mentors’ bakuriye abandi 
bakorana na bagenzi babo 16 bakorera mu bigo by’amashuri binyuranye hirya no hono mu 
gihugu, buri mu ‘mentor’ akaba akorera ku bigo bibiri aho ashinzwe guhugura abarimu mu 
rurimi rw’icyongereza n’imyigishirize yacyo.    
 
Nk’uko Bwana Damiyani Ntaganzwa ushinzwe ishami rishinzwe abarimu n’amahugurwa muri 
REB abivuga, "Iyi gahunda yatangiye umwaka ushize nyuma y’aho hafatiwe icyemezo cy’uko 
mu mashuri yo mu Rwanda amasomo azajya atangwa mu rurimi rw’icyongereza." Akomeza 
agira ati: "Abarimu bitabiriye gukoresha ururimi rw’icyongereza, bakaba bashishikariye 
kurwiga."   
 
Ibikoresho abahuguwe bahawe bizafasha mu mirimo yabo ya buri munsi. Muri mudasobwa 
bahawe harimo uburyo bakora gahunda y’ibikorwa n’uburyo bakora raporo; kandi kubera ko 
bazaba bashobora gukoresha interneti, aba ‘mentors’ bazashobora gusangira n’abandi ibitekerezo 
banyuze ku rubuga rw’uburezi rwita ‘Rwanda Education Portal’. Aha bashobora kuhasanga 
imfashanyigisho, gusangira ibitekerezo na bagenzi babo ku birebana n’ingorane bahura nazo mu 
kazi kabo, ndetse n’ibyo bamaze kugeraho,no guhererekanya amakuru na REB. Ikindi, aba 
‘mentors’ bakuriye abandi bazifashisha za ‘projectors’mu gihe baza barimo guhugura bagenzi 
babo bakorera mu mashuri hakoreshejwe amashusho yo mu bwoko bwa ‘video’.  
 



Amavidewo yerekana neza uko umu ‘mentor’ yitwara mu kazi ke ka buri munsi; ko akorana 
n’abarimu, uko akurikirana amasomo mu ishuri, n’uburyo umwarimu mushya yakirwa mu kazi. 
Umwe mu bakuriye abashinzwe guhugura abarimu mu rurimi rw’icyongereza, Betty Mukashema 
uzakorera mu Karere ka Nyarugenge, yagize ati:"Amashusho ya videwo abafasha kurushaho 
gusobanukirwa, umuntu atagombye gukoresha magambo menshi.”   
 
Abahuguwe bize gukoresha programu za ‘Microsoft Word, Excel, na interneti, cyane cyane uko 
basangira n’abandi ibitekerezo baciye ku mbuga za internet zagewe aba ‘mentors’. Umwe muri 
bo ukomoka muri Uganda, Aluma Adnan, yagize ati: “Aya mahugurwa yatumye ndushaho 
kwiyizera. Ubu ndi umuntu mushya ugendana n’ikorana buhanga."   
  
Umushinga L3 uterwa inkunga na USAID, ugashyirwa mu bikorwa na Education Development 
Center, ibifashijwemo n’abafatanyabikorwa barimo Voluntary Services Overseas (VSO), 
Concern Worldwide, International Education Exchange, na the Peace Corps. 
    
 
-------------------------------------------------------------------------------------------------------------------- 
Education Development Center, Inc. (EDC) ni umuryango udaharanira inyungu ukorera 
hirya no hino ku isi. Ufasha mu gukemura bimwe mu bibazo bikomeye mu burezi, mu buzima, 
n’iterambere mpuzamahanga. EDC ifite imishinga 250 mu bihugu 30. Dusure kuri: 
www.edc.org. 
 


